
Rakyat di mata, rakyat di jiwa 
 
Noor Azam 
PAK LAH...di kananmu RAKYAT, Di kirimu RAKYAT, di depanmu RAKYAT, Di 
belakangmu RAKYAT. Biarlah di mata dan di jiwamu jua RAKYAT. Harapan AKU 
seorang RAKYAT. 
  Rosidah Yusof, Tanah Merah, Kelantan Harian Metro, 19 November 03 
  PUISI pendek di atas ini amat mudah dan sederhana bunyinya. Tetapi mesej 
dan maknanya luas dan dalam sekali. Itulah sesungguhnya inti sari harapan 
rakyat segala peringkat dan golongan kepada seorang Perdana Menteri yang 
dipanggil Pak Lah - panggilan rakyat - tanpa kasta dan protokol. Panggilan 
kehormatan yang abadi dan harapan yang murni. Sesuai dengan semangat 
Ramadan dan Aidilfitri. 
  Dan saya mengambil puisi ini untuk mengiringi ucapan Selamat Berhari 
Raya kepada Dr Mahathir dan Pak Lah. 
  Tahun ini, kata Dr Mahathir beliau hendak berhari raya bersama keluarga. 
Selama 22 tahun, katanya pada hari raya pun beliau bekerja juga. Beliau 
terpaksa berdiri lebih lama daripada hari-hari kerja biasa. Selama ini 
saya tidak pernah sedar yang beliau bekerja teruk pada hari raya. 
Begitulah, kita selalu tidak nampak pengorbanan orang, termasuk 
pengorbanan ibu bapa kita sendiri. 
  Jika orang Umno benar-benar jujur, tiada hadiah lebih berharga kepada 
tokoh rakyat ini, selain daripada memastikan kemenangan besar Umno - 
khususnya di Kubang Pasu - dalam pilihan raya akan datang. Hati dan 
perbuatanlah yang menentukan kesetiaan dan keikhlasan kita, bukan ucapan 
dan tepukan. 
  Walau bagaimana pun sudah sewajarnya seorang Perdana Menteri 
mengutamakan rakyat. jika tiada rakyat siapa lagi. Yang dikatakan bangsa 
dan negara itu pun adalah rakyat. Tiada rakyat tiadalah bangsa, tiadalah 
negara. 
  Rakyat yang biasanya dimaksudkan majoriti warga negara kita - orang 
biasa, yang miskin dan sederhana - yang kadang-kadang terpinggir dan 
dilupakan bila sokongan mereka tidak diperlukan oleh pemimpin. 
  Jangan pimpin dan usung orang tua dan cacat pada hari mengundi saja 
  MENJELANG hari raya ini, tersiar dua berita mengenai kesengsaraan dua 
ibu tua di Hulu Langat dan di Rumah Panjang Pinggiran Wardieburn. Hulu 
Langat hanya kira-kira 30 minit dari pusat bandar KL dan Wardieburn boleh 
dikatakan terletak di tengah bandar. Bagaimanakah kesengsaraan begini 
terbiar begitu lama? 
  Penderitaan Maryam mula ditemui Puteri Umno Wangsa Maju dan diberitakan 
oleh The Star. Entah bagaimana pula berita ibu tua di Hulu Langat itu 
ditemui pemberita. Wanita, Pemuda dan Umno yang telah wujud sekian lama 
tak bertemu dengan mereka! 
  Tahniah kepada Datuk Wan Ibrahim, Ketua Pengarah Jabatan Pendaftaran 
Negara, yang segera datang untuk mengeluarkan kad pengenalan baru yang 
sudah lama menjadi impian ibu berumur 103 tahun ini. Semoga ramai lagi 
pegawai seperti Datuk Wan ini. Apa dah jadi dengan PPRT? 
  Dalam dua tiga tahun terakhir ini, menerusi akhbar, nampak benar Pas dan 
Umno berlumba-lumba membantu rakyat miskin. ada juga baiknya bila parti- 
parti politik berlumba-lumba mencari pengaruh dan sokongan rakyat. 
  Mudah-mudahan keprihatinan begini tidak hanya untuk pilihan raya. Ibu- 
ibu tua, orang cacat dan sakit, tidak dipimpin dan diusung hanya pada hari 
mengundi. Lepas itu pondok buruk mereka tidak dijenguk lagi. (Pemuda Umno 
ada di merata kampung. Maka tidaklah perlu tunggu program "Pemuda Masuk 



Kampung"). 
  Dalam lawatan kerja pertama sebagai PM di kawasan banjir di Pulau Pinang 
dan Kedah, Datuk Seri Abdullah telah mengumumkan bantuan RM32 juta - 
jumlah bantuan paling besar pernah diberikan untuk petani dan penternak 
mangsa banjir. 
  Pulau Pinang akan dapat RM11.8 juta - RM6.9 juta akan diberikan terus 
kepada petani dan penternak. Bakinya untuk memperbaiki prasarana. 
Selebihnya RM20.2 juta tentunya untuk Kedah. 
  Menteri, wakil rakyat dan pegawai yang berkenaan diharapkan membantu Pak 
Lah agar bantuan ini tidak ada yang `tercicir' di tengah jalan dan 
mengambil masa berbulan-bulan. macam-macam penyelewengan pernah berlaku 
dalam pelbagai projek dan bantuan untuk rakyat. RM32 juta bukanlah 
sedikit. Macam-macam boleh jadi! Makin ramai orang pandai yang tidak kenal 
lagi halal dan haram. 
  Gaji buruh Indonesia dan Bangla lebih besar daripada gaji polis 
  PENGUMUMAN kenaikan gaji untuk anggota polis baru-baru ini adalah hadiah 
hari raya yang istimewa dari PM baru. Polis dan tentera tidak boleh 
menubuhkan `union' macam pekerja yang lain. 
  Bagaimanapun cara kenaikannya sama seperti yang diamalkan ketika negara 
belum maju 40 dan 50 tahun dulu. Yang gaji memang dah banyak dapat 
kenaikan lebih banyak. Pada hal yang bertugas siang malam, berhujan dan 
berpanas di lapangan, adalah yang berpangkat rendah. 
  Majoriti kakitangan kerajaan adalah buruh dan pekerja pangkat rendah. 
Oleh itu kenaikan gaji untuk semua `kakitangan rendah' dalam semua jabatan 
dan agensi kerajaan eloklah menjadi salah satu keutamaan dalam penyemakan 
gaji. 
  Perbezaan tiga atau empat kali ganda gaji kakitangan rendah dengan gaji 
pegawai tinggi - seperti sekarang ini - adalah tidak adil. Keperluan asas 
manusia adalah sama tidak kira pangkat dan kedudukan. Namun yang rendah 
gajinya, seringlah keperluan asas itu tidak dapat dipenuhi, terutama 
keperluan untuk anak-anak. 
  Pekerja tak berpangkat, buruh, polis dan tentera pangkat rendah, lebih 
banyak membanting tenaga dan memerah keringat. Dibandingkan dengan gaji 
dan elaun orang atasan, gaji mereka tidak sepadan dengan tenaga yang 
dicurahkan. Peranan mereka pun sama penting dengan peranan pegawai atasan. 
  Malangnya yang menentukan gaji adalah orang atasan yang mungkin tahu 
tetapi tidak merasakan kepahitan hidup sebenarnya orang bawahan. Setelah 
hampir 50 tahun merdeka, saki baki mentaliti penjajah - `tuan' dan `kuli' 
- masih ada lagi pada kita. Gaji baru konstabel RM690 berbanding gaji lama 
RM601.85. Sedangkan bagi SAC (1) daripada RM4,975 jadi RM6,172.90 
  Oleh itu jika kita benar-benar hendak memberikan `keadilan' dalam 
`pengagihan kekayaan negara', konsep, falsafah dan struktur gaji kita 
perlu dirobah. Bayangkan gaji anggota polis dan tentera yang sama dengan 
pendapatan pembantu rumah Indonesia dan Filipina dan separuh daripada gaji 
buruh Indonesia dan Bangla. 
  Adalah satu ironi apabila gaji pendatang haram yang hendak ditangkap, 
lebih besar daripada gaji polis yang hendak menangkapnya! Sebab itu mereka 
sanggup membayar RM50 atau RM100 dengan senang hati. 
  Demikian juga, tentulah tidak adil jika setiap kali ada kenaikan gaji, 
orang atas mendapat kenaikan lebih besar daripada orang bawah. Di bawah 
skim baru, gaji polis konstabel naik RM49.30, Senior Asisten Komisioner 
naik RM471.72. Sampai bila pun yang di bawah tetap susah dan yang di atas 
bertambah mewah. 
  Semua yang di atas, cubalah rasakan keperitan hidup pekerja dan pegawai 
yang di bawah. Berlaku adillah kepada mereka. Insya-Allah, Tuhan akan 
memberkati kemakmuran negara kita. 
  NOTA: Minggu depan ruangan ini tidak dapat menemui anda, berhari raya di 



kampung. 

